Y Trydydd Sector a’r dirwasgiad yng Nghymru
Gweithio tuag at Gynllun Gweithredu
Cyflwyniad

Nid oes dim amheuaeth nad yw economi Cymru yn awr yn wynebu cyfnod o ddirwasgiad, os nad cyfnod maith o ddirwasgiad difrifol ac y ceir diffyg hyder yn y trefniadau a’r systemau ariannol presennol.

Bydd hyn yn arwain at lefelau uwch o ddiweithdra, yn enwedig yn y sector gweithgynhyrchu ac adwerthu, CMC is, prisiau tai is, elw isel ar gynilion, a llai o wario ymysg defnyddwyr.

Yr effaith ar unigolion a theuluoedd

Er y bydd rhai unigolion sy’n gweithio yn y sector cyhoeddus a’r rheini sy’n cael budd-daliadau a chynlluniau pensiwn yn cynnal eu lefelau incwm, bydd eraill yn colli eu swyddi, eu hincwm, eu cartrefi ac yn syrthio i ddyled. Mae iechyd meddwl, caethiwed i alcohol a chyffuriau a cham-drin yn y cartref, yn debygol o waethygu.   

Yr effaith ar y Trydydd Sector

Mae’n rhy fuan i gael data diffiniadol ar yr effaith ar y sector, ond mae’r profiad o’r gorffennol ac arolygon a dadansoddiadau presennol yn awgrymu mai’r prif effeithiau fydd:

· Galw cynyddol am wasanaethau rhai sefydliadau.

· Gostyngiad yn incwm llawer o sefydliadau. 
· Sialensiau cynyddol i drefn lywodraethu a rheoli sefydliadau. 
· Diddordeb cynyddol mewn sefydliadau a gwasanaethau nid er elw a chydfuddiannol. 

Yn yr un modd, mae profiadau o’r gorffennol yn awgrymu:
· Y bydd y dirwasgiad yn effeithio ar y galw ar sefydliadau mewn gwahanol ffyrdd.

· Y bydd rhai sefydliadau yn ffynnu, y bydd eraill yn dirywio, gyda sefydliadau llai neu fwy newydd yn fwyaf tebygol o fod yn fwy bregus.
· Bod y sector yn wydn ac yn hyblyg ac wedi arfer addasu i amgylchiadau anodd a llawn her. 
Cyfleoedd
· Mae’n bosib y ceir cyfleoedd i ddatblygu ffyrdd newydd o ariannu a chyflenwi gwasanaethau a mwy tuag at economi gymysg newydd.

· Ceir cyfleoedd i adolygu a gwella ffocws ac iechyd sefydliadol.

Cynllun Gweithredu

Os yw’r sector am dderbyn yr her, yna mae gan yr holl randdeiliaid gyfrifoldeb a chyfraniad i gynllunio ymlaen, a defnyddio mesurau a chamau gweithredu a fydd yn rhoi sylw i’r effaith ar y trydydd sector ac, yn ei dro, bydd hyn yn galluogi’r sector i chwarae ei ran mewn mynd i’r afael â chanlyniadau’r dirwasgiad.
1.
Deall yr effaith


Mae’r data cyfredol ar yr effaith ar y trydydd sector yng Nghymru i raddau helaeth yn 

            seiliedig ar sïon. 

Argymhellir: 

· Y bydd WCVA yn cynnal arolwg rheolaidd o sefydliadau er mwyn canfod yr effaith.
2.
Bodloni’r galw cynyddol

A
Dyled, cynghori a chwnsela
Y dystiolaeth fwyaf sylweddol o’r effaith cyn belled fu’r cynnydd yn y galw am wasanaethau cynghori a chwnsela ac mae hwn yn debygol o gynyddu. Er hynny, ceir cryn ansicrwydd ar hyn o bryd am arian i gyflenwi’r gwasanaethau cynghori hyn i’r dyfodol, ac mae hyn yn debygol o gael effaith ar barhad gwasanaethau.

Argymhellir:     
· Bod llywodraeth leol yn ymrwymo i gynnal ei lefel bresennol o gyllid i’r darparwyr presennol.

· Bod llywodraeth leol yn cynyddu’r adnoddau sydd ar gael ar gyfer gwasanaethau cynghori a chwnsela.
· Bod y Comisiwn Gwasanaethau Cyfreithiol, CLlLC a Llywodraeth y Cynulliad, yn gohirio’r broses gaffael arfaethedig ar y patrwm newydd o wasanaethau cynghori am ddwy flynedd.
B
Lles meddwl, alcohol, caethiwed i gyffuriau a cham-drin yn y cartref
Mae achosion o iselder ysbryd, caethiwed i gyffuriau ac alcohol a cham-drin yn y cartref, yn tueddu i gynyddu yn ystod y cyfnodau o ddirwasgiad.

Argymhellir:

· Bod y lefelau cyllid ar gyfer y gwasanaethau hyn yn cael eu cynnal a’u gwella.

· Bod y Gronfa Loteri Fawr yn rhoi blaenoriaeth i’r meysydd hyn yn y rhaglenni a gynhelir ganddi ar hyn o bryd.

· Bod WEFO yn cyflymu cynigion penodol i gynorthwyo pobl sy’n camddefnyddio sylweddau.
· Bod WCVA yn rhoi blaenoriaeth i gomisiynu prosiectau yn y meysydd hyn dan ei gynllun Porth Ymgysylltu.

  

C
Gweithgaredd a chyfranogaeth economaidd
Mae sefydliadau sy’n gweithio i symud cyfranogwyr yn nes neu’n ôl i’r farchnad lafur yn debygol o weld galw cynyddol.   

Wrth i ddiweithdra gynyddu, bydd angen i raglenni ‘anweithgarwch economaidd’ fod yn fwy hyblyg i gynorthwyo pobl i gynnal y sgiliau sydd ganddynt eisoes, datblygu sgiliau newydd a rhoi cynnig ar gyfleoedd newydd a ffyrdd newydd o weithio. Ceir posibiliadau hefyd i roi gwerth ar y gwaith a wneir yn wirfoddol, gan ymestyn y cyfleoedd i wirfoddoli, a chydnabod a gwobrwyo tasgau a wnaed ac sydd o fudd i gymunedau. 

Argymhellir:

· Bod y Ganolfan Byd Gwaith a’r Adran Gwaith a Phensiynau yn hybu’n ddiamwys, yn cydnabod ac yn gwerthfawrogi gwaith gwirfoddol fel llwybr at gyflogaeth a chyflogadwyedd, yn gweithredu eu rheoliadau mewn modd hyblyg a theg ar bob lefel, ac yn darparu adnoddau ychwanegol i gynorthwyo pobl ddi-waith i wirfoddoli. 
· Bod CLlLC a Llywodraeth y Cynulliad yn cydnabod nad yw gwirfoddoli’n dod am ddim ac yn cadw eu haddewidion i ariannu trefnwyr a rheolwyr gwirfoddolwyr.
· Bod WCVA yn sbarduno’r rhaglen i leoli cynghorydd gwirfoddoli ym mhob canolfan wirfoddol yng Nghymru er mwyn cynyddu a chefnogi cyfleoedd i wirfoddoli i’r rhai sy’n economaidd anweithgar. 

· Bod WCVA, gyda WEFO, yn datblygu ac yn ehangu darpariaeth prosiectau’r farchnad lafur drosiannol, er mwyn darparu 4000 o gyfleoedd am gyflogaeth â chefnogaeth ledled Cymru.
· Bod WCVA yn gweithredu ei raglen gefnogi arfaethedig i 30,000 o bobl sy’n economaidd anweithgar.  
· Bod WCVA, mewn cydweithrediad â’r Ganolfan Byd Gwaith, yn treialu cynllun lwfans cymunedol. Byddai hyn yn galluogi sefydliadau cymunedol i dalu pobl am waith sy’n cryfhau eu cymuned heb i hynny effeithio dim ar eu budd-daliadau. 
D
Digartrefedd a thai

Mae Llywodraeth y DU wedi cyflwyno mesurau i gynorthwyo perchnogion tai, ond ni fydd y rhain ond yn arwain at oedi yn yr achosion adfeddiannu os bydd y dirwasgiad yn parhau.

O’r herwydd, bydd y galw am wasanaethau cyngor tai a darparwyr tai cymdeithasol yn cynyddu, ac mae’n ddigon posib y bydd y rhain yn wynebu anawsterau i ariannu eu gweithgaredd presennol.

Argymhellir:   

· Bod y cynigion ar gyfer bodloni’r galw cynyddol am wasanaethau dyled, cynghori a chwnsela a gaiff eu hamlinellu uchod yn cynnwys cymorth cynyddol i wasanaethau cyngor tai a chyngor dyledion morgeisi.     

E
Tlodi


Bydd y dirwasgiad yn arwain at gwymp mewn incwm teuluoedd ac unigolion sy’n colli eu gwaith, a bydd rhai yn wynebu lefelau tlodi uwch. Ni fydd y rheini sydd eisoes yn dibynnu ar fudd-daliadau yn gweld gostyngiad mewn incwm, ond bydd pobl sy’n ennill cyflog ychydig uwchben y lefel dlodi mewn sefyllfa fregus iawn.
Argymhellir:

· Bod Llywodraeth Cynulliad Cymru yn gweithio gydag asiantaethau cynghori’r trydydd sector i gychwyn ymgyrch i sicrhau bod pobl sy’n economaidd anweithgar a phobl ddi-waith, a’r rheiny sydd ar gyflogau isel, yn cael yr holl fudd-daliadau y mae ganddynt hawl i’w cael.

3.
Gostyngiad mewn incwm i’r sector
Mae’r sector yn cynhyrchu ac yn cael incwm o amrywiaeth mawr o ffynonellau. Bydd y dirwasgiad yn effeithio ar lawer o’r rhain a rhoddir ystyriaeth i bob ffynhonnell yn ei thro.
A
Rhoddi - 29% o incwm y sector


Mae’r profiad o’r gorffennol yn awgrymu nad yw rhoddion oddi wrth unigolion yn newid yn aruthrol yn ystod dirwasgiad. Mae rhoddion a gynlluniwyd ymlaen llaw yn sicr, er bod rhoddion digymell yn gallu gostwng ychydig. Mae apeliadau ar y teledu a gwerthiant y loteri wedi cynyddu ond bydd gwerth gostyngol asedau yn effeithio ar incwm o gymynroddion. Er hynny, mae angen parhau i hybu rhoddion, fel ffynhonnell bwysig a chynaliadwy. 
Argymhellir:

· Bod y Sefydliad Codi Arian a WCVA yn dyblu eu hymdrechion drachefn i gynyddu rhoddion treth-effeithlon a lansio ymgyrch “nid nawr yw’r amser i stopio rhoddi”.
B
Llywodraeth leol - 17% o incwm y sector

Mae’r profiad o’r gorffennol yn awgrymu, mewn adeg o ostyngiadau disgwyliedig neu ostyngiadau mewn gwariant cyhoeddus, y bydd llywodraeth leol yn cwtogi yn anghymesur ar y cymorth i’r sector.

Er hynny, ers y dirwasgiad diwethaf, bu degawd o gyfamodau, partneriaethau, cydweithio a chodau ymarfer ar gyfer cyllid, a’r her yn awr fydd gweld a all awdurdodau lleol fod yn ‘arweinwyr cymunedol’ gan weithredu i ddatblygu’r gwasanaethau gorau ar gyfer eu cymunedau, ni waeth pa sector sy’n eu cyflenwi, ynteu a fyddent yn troi yn ôl i warchod eu gwasanaethau a’u gweithwyr eu hunain ar draul eu cyfrifoldeb ehangach. 
Argymhellir:

· Bod CLlLC a llywodraeth leol yn ail-bwysleisio eu haddewid i anrhydeddu cyfamodau a threfniadau cyswllt lleol.
· Bod Cynghorau Gwirfoddol Sirol yn trafod gyda llywodraeth leol am y blaenoriaethau a’r cynlluniau gwariant i’r dyfodol yn fuan.
· Bod CLlLC yn cymeradwyo’r egwyddorion a osodir yng nghod Llywodraeth y Cynulliad ar gyfer ariannu’r Trydydd Sector. 
· Bod y Byrddau Gwasanaethau Lleol yn defnyddio’r her i edrych ar sut y gellid cyflenwi gwasanaethau mewn ffyrdd gwahanol, cyn cwtogi ar wasanaethau.
C
Llywodraeth ganol - 22% o incwm y sector

Mae’r profiad o’r gorffennol yn awgrymu bod llywodraeth ganol yn gostwng ei gwariant ar rai rhannau o’r sector yn ystod dirwasgiad, a’u bod yn gwneud toriadau anuniongyrchol drwy rewi’r lefelau grant. 

Er hynny, ers y dirwasgiad diwethaf, mae datblygu’r Cynllun Trydydd Sector, a’r Cyngor Partneriaeth a’r Cod Ymarfer a ddiwygiwyd yn ddiweddar ar gyfer Ariannu’r Trydydd Sector, wedi datgan amrywiol addewidion gan Lywodraeth y Cynulliad i’r sector, addewidion sy’n cynyddu’r disgwyliadau ac yn gosod safonau ar gyfer holl gyrff ariannu’r sector gyhoeddus
Argymhellir fod Llywodraeth Cynulliad Cymru:

· Yn anrhydeddu ac yn monitro’r addewidion a gaiff eu datgan yn ei God Ymarfer ar gyfer Ariannu’r Trydydd Sector.
Cafodd Cod Ymarfer Llywodraeth Cynulliad Cymru ar gyfer Ariannu’r Trydydd Sector, ei lansio gan y Gweinidog dros Gyfiawnder Cymdeithasol a Llywodraeth Leol yng Nghynhadledd Flynyddol WCVA ym mis Tachwedd 2008.  

Yn benodol, mae’n ymrwymo Llywodraeth y Cynulliad i:
· Fynd i drafodaeth adeiladol yn gynnar am gynlluniau gwariant ymhell o flaen llaw.
· Y cylch cynllunio cyllideb.
· Sicrhau bod lefelau cyllid yn cael eu gosod heb fod yn ddim gwahanol i sectorau eraill.
· Yn trafod ymlaen llaw ac yn rhoddi rhybudd rhesymol cyn gwneud newidiadau i bolisïau a chyn gwneud unrhyw benderfyniadau y gallent arwain at fod grant yn cael ei dynnu’n ôl neu’n cael ei ostwng yn sylweddol.
· Ymrwymiadau cyllid tymor hwy o hyd at 5-7 mlynedd o’r arian blwyddyn gyntaf ynghyd â llinellau sylfaenol clir ar gyfer y blynyddoedd dilynol.
· Arian grant yn seiliedig ar eu bod yn adennill eu costau’n llawn.

· Taliad ymlaen llaw os sefydlir bod angen ariannol clir (gan gynnwys WEFO ac CCNCau).
· 
Prosesau caffael teg yn seiliedig ar bwy sy’n gwneud beth orau a phris, nid cost.
· Yn cyfarwyddo’r asiantaethau hynny y mae ganddi reolaeth uniongyrchol drostynt i anrhydeddu a monitro’r ymrwymiadau.
· Yn hyrwyddo egwyddorion y Cod wrth gyrff ariannu statudol eraill.
· Yn cysylltu gyda Llywodraeth y DU i geisio sicrhau cysondeb ymarfer mewn meysydd nad ydynt wedi eu datganoli.
· Yn ail-feddwl am ddyraniad adnoddau’r Gwasanaeth Iechyd Gwladol i’r sector er mwyn galluogi sefydliadau trydydd sector i gyflenwi gwasanaethau cyn ac ôl aciwt.
· Yn ymchwilio ac yn ystyried ffyrdd llawn dychymyg o ddefnyddio adnoddau mewn ffyrdd gwahanol, er mwyn sicrhau mwy o gynaliadwyedd.
D
Ymddiriedolaethau Elusennol - 3% o incwm y sector

Mae’r profiad o’r gorffennol yn awgrymu bod yr ymddiriedolaethau elusennol mwyaf yn gwastatáu amrywiadau yn eu hincwm buddsoddi eu hunain yn y tymor byr, ond gallant wynebu mwy o anawsterau yn ceisio cynnal rhoddion grant os bydd y dirwasgiad yn parhau i 2010 a 2011. Hefyd ychydig o sefydliadau elusennol newydd sy’n debygol o gael eu sefydlu. Bu incwm ymddiriedolaethau wastad yn is yng Nghymru na mewn rhannau eraill o’r DU.
Argymhellir:

· Bod WCVA  yn gweithio gyda'r Gymdeithas Ymddiriedolaethau Elusennol, Fforwm Cyllidwyr Cymru, a Sefydliad Waterloo i gynyddu ymwybyddiaeth ac ymrwymiad ymddiriedolaethau elusennol i anghenion Cymru.
E
Loteri - 4% o incwm y sector

Mae gwerthiant tocynnau Loteri wedi cynyddu ers dechrau’r dirwasgiad, er y bydd lefelau grant yn gostwng am dair blynedd, oherwydd y Gemau Olympaidd. Mae’r Gronfa Loteri Fawr wedi ymrwymo o hyd i ddyrannu 60% - 70% o’i harian i’r trydydd sector, ond ceir achos cryf dros gynyddu hwn i 100%, gyda’r adnoddau ychwanegol yn cael eu dyrannu i wasanaethau lle mae’r galw wedi cynyddu oherwydd y dirwasgiad.
Argymhellir:
· Bod y Gronfa Loteri Fawr yn ymrwymo i fod yn gorff cyllido 100% i’r Trydydd Sector a’u bod yn defnyddio’r 30% yn ychwanegol i gefnogi gweithgareddau trydydd sector sy’n gysylltiedig â’r dirwasgiad. 
F
Masnachu a buddsoddiadau - 20 % o incwm y sector
Mae’r sector yn ‘masnachu’ mewn amrywiol o wahanol ffyrdd. Bydd rhyw gymaint o’i hincwm yn aros yn gyson. (ee, rhenti). Gall rhyw gymaint o’r incwm gynyddu (siopau elusennol). Bydd incwm o fath arall yn cael trafferthion os yw’r dirywiad cyffredinol mewn gweithgaredd economaidd yn effeithio arno (cyflenwi nwyddau a gwasanaethau i’r sector preifat). Y ffactor pwysicaf fydd agor y broses o gomisiynu gwasanaethau cyhoeddus. Mae gwerth ac elw ar fuddsoddiadau yn debygol o ddirywio.  
Argymhellir:

· Bod Llywodraeth y Cynulliad yn cyflymu’r broses o gyhoeddi ei chynllun gweithredu diwygiedig ar gyfer mentrau cymdeithasol.
· Bod comisiynu gwasanaethau cyhoeddus yn cael ei agor i fyny i amrywiol gyrff cyflenwi.
G
Busnes - 4% o incwm y sector 

Bu cymorth busnes mewn termau arian wastad yn is yng Nghymru nag mewn unrhyw rannau o’r DU, ac mae’r profiad o’r gorffennol yn awgrymu na cheir newid aruthrol (oni bai bod y cwmnïau’n mynd yn fethdalwyr!). Er hynny, ceir y posibilrwydd i bwysleisio’r angen am gyfrifoldeb cymdeithasol corfforaethol parhaol a phosibilrwydd i gynnal ac ymestyn gwasanaethau pro bono a gwaith gwirfoddol.
Argymhellir:

· Bod Busnes yn y Gymuned, gan weithio gyda WCVA a’r Cynghorau Gwirfoddol Sirol, yn ehangu’r cyfleoedd i gwmnïau ddarparu arbenigedd pro bono i’r sector. 
H
Cwmnïau Cydweithredol, Cwmnïau Cydfuddiannol a Mentrau Cymdeithasol

Mae’r colli hyder yn yr economi ariannol traddodiadol a’r economi ‘er elw’ ehangach yn creu cyfleoedd i roi mwy o gydnabyddiaeth i ffurfiau amgen o gyllido a mentrau a gallai’r rhain adfer hyder y cyhoedd a sicrhau budd ehangach i’r gymdeithas. Mae strwythurau cydfuddiannol a chydweithredol yn cynnig y ffurf amgen hwn o ran darparu cyllid lleol drwy undebau credyd, sefydliadau cyllid datblygu cymunedol a phartneriaethau bancio lleol ac o ran modelau moesegol, cymdeithasol a busnes lleol.   

Argymhellir:

· Bod Llywodraeth y Cynulliad yn buddsoddi, yn cryfhau, yn cynyddu ac yn cefnogi i hybu undebau credyd a sefydliadau cyllid datblygu cymunedol a phartneriaethau bancio lleol. 
· Bod Llywodraeth y Cynulliad yn cefnogi rhaglenni newydd ac yn cysoni rhaglenni cymorth busnes sy’n bodoli eisoes er mwyn datblygu perchnogaeth gymdeithasol, cwmnïau cydweithredol, cwmnïau cydfuddiannol a chwmnïau cymdeithasol sydd ag amcanion amgylcheddol, economaidd a chymdeithasol ehangach.  
· Bod Llywodraeth y Cynulliad yn datblygu ac yn cyflwyno cymalau cymdeithasol mwy arloesol mewn arferion caffael sector cyhoeddus a, drwy Gwerth Cymru, yn helpu i sicrhau bod yr arferion hyn yn cael eu defnyddio. 
· Bod Llywodraeth y Cynulliad yn gweithio gyda Chanolfan Cydweithredol Cymru i helpu i gyflwyno a chefnogi rhaglenni sy’n helpu i ddatblygu consortia o fusnesau bach a chanolig eu maint er mwyn hwyluso iddynt ennill tendrau graddfa fwy.  
· Bod Llywodraeth y Cynulliad, drwy’r cynllun gweithredu ar gyfer mentrau cymdeithasol a gaiff ei gyhoeddi’n fuan yn gweithio gyda’r sector mentrau cyhoeddus i ystyried amrywio rhaglenni a dyrannu cyllidebau i helpu i sicrhau y gellir cyflenwi’r cynllun. 
4.
Sialensiau cynyddol i drefniadau llywodraethu a rheoli

Mae’r dadansoddiad blaenorol yn awgrymu y bydd galwadau ac adnoddau yn amrywio rhwng sefydliadau a bydd hyn yn creu mwy o alwadau ar ymddiriedolwyr a rheolwyr i ymateb yn hyblyg i sefyllfaoedd sy’n newid yn sydyn, ac iddynt wneud penderfyniadau anodd ac amserol.
Mae arolwg a dadansoddiad diweddar, Managing in a Downturn, wedi awgrymu deg blaenoriaeth:

Dyma nhw:

· Cymerwch olwg agosach
· Gweithredwch yn benderfynol
· Cofiwch “diwedd y gan yw’r geiniog” 
· Canolbwyntiwch ar yr hyn sy’n bwysig mewn gwirionedd
· Rheolwch eich sylfaen costau
· Mae gwybodaeth rheoli ddibynadwy yn allweddol
· Cynlluniwch ar gyfer senarios gwahanol
· Cydnabyddwch werth eich pobl
· Ewch â’ch rhanddeiliaid gyda chi
· Manteisiwch ar y cyfleoedd 
Mae’r rhain yn arferion rheoli cadarn da, ond maent yn fwy angenrheidiol mewn dirwasgiad.
Bydd datblygu a chynllunio’r gweithlu hefyd yn faes pwysig i sicrhau hyblygrwydd a’r gallu i ddeall ac achub ar gyfleoedd, yn ogystal â sicrhau bod gweithlu’r sector yn cael ei drin yn deg. 
Bydd angen i reolwyr ac ymddiriedolwyr y sector hefyd ystyried a oes ffyrdd o sicrhau gwell effeithlonrwydd drwy rannu yn y swyddfa gefn, cydweithio, neu hyd yn oed uno, ond nid drwy fod staff cyflogedig yn disodli gwirfoddolwyr. 
Argymhellir:

· Bod TUC yn gweithio gyda WCVA i sicrhau bod y mudiad undebau yn deall yn iawn anghenion y gweithlu ac na chânt eu darostwng i anghenion gweithlu’r sector cyhoeddus.
· Bod TUC a WCVA yn cynhyrchu canllawiau diwygiedig ar wirfoddoli a gwaith.
· Bod WCVA a TUC yn archwilio meysydd y gellir cydweithredu arnynt o safbwynt datblygu’r gweithlu. 
· Bod Llywodraeth y Cynulliad yn cefnogi cynnig WCVA am ganolbwynt gweithlu Cymru ac yn cynyddu’r cyfleoedd ar gyfer hyfforddi rheolwyr o fewn y sector ac yn treialu cwrs ‘rheoli mewn dirwasgiad’. 
· Bod WCVA/Cynghorau Gwirfoddol Sirol yn cynorthwyo’r sector a’i gilydd i sicrhau arbedion ac i chwalu rhwystrau rhag aneffeithlonrwydd.
Casgliad

Mae’r papur hwn yn disgrifio dadansoddiad o’r effeithiau tebygol y bydd y dirwasgiad yn eu cael ar y trydydd sector yng Nghymru a sut y gellir mynd i’r afael â’r rhain. Nid yw “Aros a gweld” yn opsiwn cyfrifol, ond bydd y mesurau a gynigir yma i gasglu data, rhagweld, a gweithredu, yn helpu’r sector i fodloni ei gyfrifoldebau a gwneud ei gyfraniad i’r amser anodd sydd o’n blaenau. 
“All experience says that recessions can be viewed as similar to pit stops in a grand prix, with those organisations using the time to re-assess their position emerging stronger, and those that don’t at risk of falling behind.”  Managing in a Downturn. 
Mae’r papur hwn yn cynnwys deunyddiau o gyfarfodydd ac ymchwil WCVA, NCVO, y Comisiwn Elusennol, Volunteering England, a Managing in a Downturn:  ACF, CFDG, IoF, PWC, a Chanolfan Cydweithredol Cymru, Ionawr 2008.

